
ᓄᓇᕗᑦ ᓴᐃᒻᒪᑎᖓ 
 
ᓄᓇᕗᑦ ᓴᐃᒻᒪᑎᖓ ᓴᖅᑭᑕᐅᕐᖓᓚᐅᖅᓯᒪᔪᖅ ᐊᐃᕐᕆᓕ 1, 1999-ᖑᑎᓪᓗᒍ. 
 
ᐅᓪᓗᕆᐊᓐᖑᐊᖅ ᓂᕿᑦᓱᐃᑦᑐᕐᒥᒃ 
ᑕᐃᔭᐅᔪᖅ, ᑖᓐᓇ ᐅᓪᓗᕆᐊᖅ 
ᑕᒻᒪᕇᒃᑯᑎᒋᔭᐅᕙᒃᑐᑐᖃᐅᖕᒪᑦ ᐊᒻᒪᓗ 
ᐃᓐᓇᕐᓄᑦ ᐊᑐᖅᑕᐅᓪᓚᕆᒃᖢᓂ. 
 
 ᐃᓄᒃᓱᓐᖑᐊᖅ (ᕿᑎᐊᓃᑦᑐᖅ) 
ᓇᓗᓇᐃᒃᑯᑕᐅᕗᖅ ᐃᓄᐃᑦ 
ᑕᒻᒪᕇᒃᑯᑎᒋᕙᒃᑕᖏᓐᓂᒃ ᓄᓇᒥ 
ᐃᖏᕐᕋᑎᓪᓗᒋᑦ, ᐊᒻᒪᓗ 
ᓇᓗᓇᐃᖅᓯᒋᓪᓗᓂ ᓄᓇᓂᒃ ᖃᐅᔨᒪᔭᐅᔭᕆᐊᖃᖅᑐᓂᒃ. 
 
 ᓄᓇᕗᑦ ᓴᐃᒻᒥᑎᖓ ᑎᑎᕋᐅᔭᖅᑕᐅᓚᐅᖅᓯᒪᔪᖅ ᐋᓐᓄᓘ ᖄᐱᖕᒧᑦ ᐸᖕᓂᖅᑑᕐᒥᐅᒧᑦ. 
 
ᑐᖑᔪᖅᑐᖅ ᐊᒻᒪᓗ ᖁᖅᓱᖅᑐᖅ ᓇᓗᓇᐃᖅᓯᕗᖅ ᓄᓇᒥᒃ, ᑕᕆᐅᕐᒥᒃ ᐊᒻᒪᓗ ᕿᓚᖕᒥᒃ. 
ᐊᐅᐸᖅᑐᖅ ᓇᓗᓇᐃᖅᓯᕗᖅ ᑲᓇᑕᒧᑦ. 
 
 
 

ᓄᓇᕗᑦ ᓇᓗᓇᐃᒃᑯᑕᖓ 
 

   ᑐᖑᔪᖅᑐᖅ ᐊᒻᒪᓗ ᖁᖅᓱᖅᑐᖅ ᓴᖅᑭᔮᕐᓂᖅᐹᖑᖕᒪᑕ, 
ᐊᒥᐊᖏᑦ ᓇᓗᓇᐃᖅᓯᔪᑦ ᓄᓇᒥᒃ, ᑕᕆᐅᕐᒥᒃ ᐊᒻᒪᓗ 
ᕿᓚᖕᒥᒃ.  
 
ᓇᓗᓇᐃᒃᑯᑕᖅ ᑕᖅᓴᓕᖅᓯᒪᔪᖅ ᐃᓄᒃᓱᖕᒥᒃ, ᐃᓄᒃᓱᒡᓗ 
ᐃᓄᖕᓄᑦ ᓇᓗᓇᐃᒃᑯᑕᐅᓲᖑᓪᓗᓂ ᓄᓇᒥ ᐃᖏᕐᕋᓕᕌᖓᒥᒃ, 
ᓇᓗᓇᐃᖅᓯᓪᓗᓂᓗ ᓄᓇᓂᒃ ᖃᐅᔨᒪᔭᐅᔭᕆᐊᖃᖅᑐᓂᒃ. 
ᖁᓪᓕᖅ ᓇᓗᓇᐃᖅᓯᕗᖅ ᖃᐅᒪᓂᕐᒥᒃ ᓂᕈᒥᖕᓂᕐᒥᒡᓗ 
ᑲᑎᓐᖓᑎᓪᓗᒋᑦ ᖃᑕᓐᖑᑎᒌᑦ ᓄᓇᖅᑲᑎᒌᓪᓗ. 
 
ᖁᓕᑦᑎᐊᖓᓂ ᓂᕕᖓᔮᖅᑐᑦ ᑕᓪᓕᒪᑦ ᐊᖕᒪᓗᖅᑕᑦ 
ᖁᖅᓱᖅᑐᑦ ᓯᕿᓂᕐᒥᒃ ᓇᓗᓇᐃᖅᓯᕗᑦ, ᓄᓇᕗᒻᒥ ᑕᒪᓐᓇ 
ᐊᔾᔨᐅᓐᖏᓐᓂᓪᓚᕆᐅᖕᒪᑦ. ᐅᓪᓗᕆᐊᓐᖑᐊᖅ ᓂᕿᑦᓱᐃᑦᑐᕐᒥᒃ 

ᑕᐃᔭᐅᔪᖅ, ᑖᓐᓇ ᐅᓪᓗᕆᐊᖅ ᑕᒻᒪᕇᒃᑯᑎᒋᔭᐅᕙᒃᑐᑐᖃᐅᖕᒪᑦ ᐊᒻᒪᓗ ᐃᓐᓇᕐᓄᑦ 
ᐊᑐᖅᑕᐅᓪᓚᕆᒃᖢᓂ. 
 



ᖄᖓᓂ ᐃᒡᓗᓐᖑᐊᖅᑕᓕᒃ, ᑐᑭᖃᖅᖢᓂᓗ ᐃᓄᐃᑦ ᐱᖅᑯᓯᕆᕙᓚᐅᖅᓯᒪᔭᖏᓐᓂᒃ ᐊᒻᒪᓗ 
ᐊᓐᓇᐅᒪᔪᓐᓇᕐᓂᕐᒥᒃ ᑐᑭᖃᖅᖢᓂ. ᓇᓗᓇᐃᒃᑯᑕᐅᖕᒥᔪᖅ ᒪᓕᒐᓕᐅᖅᑏᑦ ᑲᑎᒪᖃᑦᑕᕐᓂᖏᓐᓂᒃ, 
ᑲᑎᑉᐸᖕᓂᖏᓐᓂᒡᓗ ᓄᓇᕗᒻᒧᑦ ᐱᐅᓂᖅᐹᓂᒃ ᓴᖅᑭᑦᑎᓂᐊᕐᓂᖏᓐᓂᒃ; ᑯᐃᓐ ᓇᓗᓇᐃᒃᑯᑕᖓ 
ᐃᒡᓘᑉ ᖄᖓᓄᑦ ᐃᓕᓯᒪᔪᖅ, ᓇᓗᓇᐃᒃᑯᑕᐅᓪᓗᓂᓗ ᓄᓇᕗᒻᒥᐅᓕᒫᑦ ᐊᑕᐅᓯᕐᒥᒃ 
ᒐᕙᒪᖃᕐᓂᖏᓐᓂᒃ ᐊᒻᒪᓗ ᓄᓇᕗᑦ ᓇᓕᒧᒋᔭᐅᖃᑕᐅᓂᖓᓂᒃ ᐊᓯᖏᓐᓄᑦ ᐅᑭᐅᖅᑕᖅᑐᒥ ᐊᒻᒪᓗ 
ᑲᓇᑕᒥ ᒐᕙᒪᖃᕐᕕᐅᔪᓄᑦ. 
 
ᑐᒃᑐᓐᖑᐊᖅ ᐊᒻᒪᓗ ᕿᓚᓗᒐᓐᖑᐊᖅ ᑑᒑᓕᒃ ᓇᓗᓇᐃᒃᑯᑕᐅᕘᒃ ᐱᓱᒃᑐᓂᒃ ᐳᐃᔨᓂᒡᓗ 
ᓂᕐᔪᑎᓂᒃ, ᑕᒪᒃᑯᐊ ᓂᕐᔪᑏᑦ ᓄᓇᕗᒻᒥᐅᓄᑦ ᐊᑐᖅᑕᓪᓚᕆᐅᖕᒪᑕ ᐊᒻᒪᓗ 
ᐊᓐᓇᐅᒪᔾᔪᑎᓪᓚᕆᐅᓪᓗᑎᒃ. 
 
ᓇᓗᓇᐃᒃᑯᑕᖅ ᑐᓐᖓᕕᓕᖅᓯᒪᔪᖅ ᓄᓇᓐᖑᐊᕐᒥᒃ ᑕᕆᐅᕐᒥᒡᓗ, ᐱᖓᓱᓂᒡᓗ ᐅᑭᐅᖅᑕᖅᑐᒥᐅᑦ 
ᓄᓇᕋᖏᓐᓂᒃ ᐱᑕᖃᕆᓪᓗᓂ. 
 
ᑎᑎᖅᑲᖏᑦ ᐃᓄᒃᑎᑐᑦ ᑎᑎᕋᖅᓯᒪᕗᑦ, ᐅᖃᖅᓯᒪᓪᓗᓂ “ᓄᓇᕗᑦ ᓴᓐᖏᓂᕗᑦ”. 
 
ᓄᓇᕗᑦ ᓇᓗᓇᐃᒃᑯᑖ ᑎᑎᕋᐅᔭᖅᑕᐅᓚᐳᖅᓯᒪᔪᖅ ᐋᓐᓄᓘ ᖄᐱᖕᒧᑦ ᐸᖕᓂᖅᑑᕐᒥᐅᒧᑦ. 
 

ᐃᖅᓱᒐᖅ ᐊᒻᒪᓗ ᓄᓇᕗᑦ ᓇᓗᓇᐃᒃᑯᑖ ᐃᔾᔪᐊᖅᑕᐅᔭᕆᐊᖃᓐᖏᓚᑦ, ᐊᑐᖅᑕᐅᔪᓐᓇᖅᑐᑐᐊᖑᓪᓗᑎᒡᓗ ᓄᓇᕗᑦ 
ᒪᓕᒐᓕᐅᕐᕕᐊᓄᑦ, ᐃᔾᔪᐊᖅᑕᐅᔭᕆᐊᖃᓐᖏᖢᑎᒃ ᑎᑎᕋᖅᑎᐅᑉ ᑎᑎᕋᕐᕕᖓᓐᓄᑦ ᐊᖏᖅᑕᐅᓯᒪᓐᖏᓪᓗᑎᒃ.

 
 

ᓄᓇᕗᒻᒥᐅᑦ ᐃᖅᓱᒐᖓᑦ 
 
ᓄᓇᕗᑦ ᒪᓕᒐᓕᐅᕐᕕᐊᑕ ᐃᖅᓱᒐᖅ ᓯᕗᓪᓕᖅᐹᒥᒃ 
ᑕᖅᑲᒃᑯᓄᖓ ᑕᑯᔭᐅᕐᖓᓚᐅᖅᓯᒪᔪᖅ ᒫᔾᔨ 30, 
1999-ᒥ.  ᓄᓇᕗᑦ ᒪᓕᒐᓕᐅᕐᕕᐊᓄᑦ 
ᒪᓕᒐᓕᐅᖅᑏᑦ ᓯᕗᓪᓕᖅᐹᑦᑎᐊᕐᒥ 
ᑲᑎᒪᕐᔪᐊᕐᓂᐊᓕᖅᑎᓪᓗᒋᑦ ᐊᐃᕐᕆᓕ 1, 1999-ᒥ 
ᐃᓯᖅᑕᐅᓚᐅᖅᓯᒪᔪᖅ ᐃᖅᓱᒃᑎᒧᑦ. 
 
ᒪᓕᒐᓕᐅᖅᑏᑦ ᑲᑎᒪᕐᔪᐊᕐᓂᕆᓂᐊᖅᑕᖓᑕ 
ᐅᓪᓗᖏᓐᓂ ᖃᐅᑕᒫᖅ ᐃᖅᓱᒃᑎ ᐃᖅᓱᒐᕐᒥᒃ 
ᐃᓯᖅᓯᕙᒃᐳᖅ ᑕᓕᖅᐱᐊᑕ ᑐᐃᖓᓂ 
ᐃᖅᓱᒃᖢᓂᐅᒃ, ᒪᓕᒃᑎᖃᖅᖢᓂ ᐱᔨᑲᑖᓂᒃ, 
ᑎᑎᕋᖅᑎᓂᒃ ᐊᒻᒪᓗ ᐅᖃᖅᑎᒥᒃ 
ᑲᑎᒪᕐᔪᐊᕐᕕᖕᒧᓐᖓᐅᑎᓪᓗᓂᒋᑦ.  
 
ᒪᓕᒐᓕᐅᕐᕕᐅᑉ ᑲᑎᒪᕐᔪᐊᕐᕕᖓᓂ, ᐃᖅᓱᒐᖅ ᑎᒍᒥᐊᖅᑕᐅᓐᖑᐊᖅᐳᖅ 
 ᓴᓇᐅᒐᓄᑦ ᐅᔭᖅᑲᓂᒃ ᓴᓇᓯᒪᔪᓂᒃ ᐊᖑᑎᓐᖑᐊᕐᒧᑦ ᐊᕐᓇᓐᖑᐊᕐᒧᓪᓗ.  ᑕᐃᒫᒃ ᐋᖅᑭᒃᑕᐅᓯᒪᔪᖅ 
ᑐᑭᖃᖅᑎᑕᐅᓪᓗᓂ ᑕᒪᒃᑮᒃ ᐊᖑᑏᑦ ᐊᕐᓇᐃᓪᓗ ᓇᓕᖅᑯᐊᕇᒃᑎᑕᐅᓂᖏᓐᓂᒃ.  ᑯᐃᓐ ᓄᓇᖓᓐᓂ 
ᒪᓕᒐᓕᐅᕐᕕᖕᒥ ᐱᖅᑯᓯᑐᖃᐃᑦ ᒪᓕᒃᖢᒋᑦ, ᐃᖅᓱᒐᖅ ᐃᓂᒃᓴᓕᐅᖅᑕᐅᓯᒪᕗᖅ ᖁᑦᑎᖕᓂᖅᓴᒦᑦᑐᒧᑦ 



ᐊᑦᑎᖕᓂᖅᓴᒦᑦᑐᒧᓪᓗ.  ᖁᑦᑎᖕᓂᖅᓴᒧᑦ ᐃᓕᔭᐅᓯᒪᕙᒃᐳᖅ ᐅᖃᖅᑎ ᑲᑎᒪᕐᔪᐊᕐᕕᖕᒦᑎᓪᓗᒍ 
ᐊᒻᒪᓗ ᑲᑎᒪᑎᑦᑎᑎᓪᓗᒍ, ᐊᒻᒪᓗ ᐊᑦᑎᖕᓂᖅᓴᒧᑦ ᐃᓕᔭᐅᕙᒃᖢᓂ ᓄᖅᑲᖓᓚᐅᑲᒃᑎᓪᓗᒋᑦ 
ᐅᕝᕙᓘᓐᓃᑦ ᑲᑎᒪᑐᐃᓐᓇᕐᓂᖅ ᐊᑐᖅᑕᐅᑎᓪᓗᒍ.  
 
1100 ᐊᑐᖅᑎᓪᓗᒋᑦ, ᐃᖅᓱᒐᖅ ᓱᒋᐊᕈᑕᐅᓚᐅᖅᓯᒪᔪᖅ ᓴᐳᒻᒥᐅᓯᖅᑕᐅᓯᒪᓂᐊᕐᒪᑕ ᖃᓪᓗᓈᑦ 
ᐊᒻᒪᓗ ᐅᐃᕖᑦ ᐊᖓᔪᖅᑳᕐᔪᐊᖏᑦ.  ᐃᖅᓱᒃᑎ ᐱᔭᒃᓴᖅᑖᖅᑎᑕᐅᓯᒪᓚᐅᖅᓯᒪᔪᖅ ᓴᐳᒻᒥᔨᐅᓂᕐᒥᒃ 
ᐊᖓᔪᖅᑳᕐᔪᐊᕐᓂᒃ ᐊᒻᒪᓗ ᐃᖅᓱᒐᖅ ᓱᒋᐊᕈᑎᒋᓪᓗᓂᐅᒃ ᐱᓯᒪᓚᐅᖅᓯᒪᕚ.  ᐅᓪᓗᒥᐅᓕᖅᑐᖅ, 
ᐃᖅᓱᒐᖅ ᓇᓗᓇᐃᒃᑯᑕᐅᕗᖅ ᒪᓕᒐᓕᐅᕐᕕᐅᑉ ᐱᔪᓐᓇᕐᓂᖅᑖᖅᑎᑕᐅᓯᒪᓂᖓᓂᒃ.  
 
ᑖᓐᓇ ᐃᖅᓱᒐᖅ ᓴᓇᓯᒪᕗᖅ ᑑᒑᓕᐅᑉ ᑑᒑᖓᓂᑦ.  ᐃᖅᓱᒐᕐᒧᑦ ᓂᐱᑎᓯᒪᔪᑦ ᓂᕐᔪᑎᓐᖑᐊᑦ 
ᓇᓗᓇᐃᒃᑯᑕᐅᕗᑦ ᐊᑕᐅᓯᓐᖑᖅᑎᓯᒪᓂᖏᓐᓂᒃ ᓄᓇ, ᑕᕆᐅᖅ ᐊᒻᒪᓗ 
ᓂᕿᒃᓴᖅᓯᐅᕐᕕᒋᕙᒃᑕᕗᑦ.  ᖃᖅᓴᐅᓐᖑᐊᑦ ᓴᓇᔭᐅᓯᒪᕗᑦ ᐊᑐᖅᖢᑎᒃ ᓇᓂᓯᕕᖕᒥ 
ᓴᕕᒃᓴᖅᑖᖑᓯᒪᔪᓂᑦ, ᓂᐊᖂᑎᓕᐊᕆᔭᐅᓯᒪᓪᓗᑎᒃ ᖄᖓᓄᑦ ᐃᓕᓯᕕᐅᓯᒪᓪᓗᓂ ᓴᓐᓂᖓᔪᕐᒥᒃ.  
ᓴᓐᓂᖓᔪᓐᖑᐊᖅ ᓇᓗᓇᐃᒃᑯᑕᐅᕗᖅ ᐅᐱᒋᔭᖃᕐᓂᑦᑎᓐᓂᒃ ᑯᐃᓐᒥᒃ ᑕᕆᐅᑉ ᐊᑭᐊᓂᕐᒥᐅᒥᒃ.  
ᐃᓄᓐᖑᐊᑦ ᐃᖅᓱᒐᕐᒥᒃ ᑎᒍᒥᐊᖅᑐᑦ ᓇᓗᓇᐃᒃᑯᑕᕗᑦ ᐃᓚᔮᕇᑦ ᖃᑕᓐᖑᑎᒌᑦ ᑲᑐᔾᔨᓪᓗᑎᒃ 
ᐃᖅᑲᓇᐃᔭᖃᑦᑕᕐᓂᖏᓐᓂᒃ. 
 
ᐃᓐᓇᑐᖃᓐᖑᐊᖅ ᓯᕗᒃᑲᖅᑕᖅᑎᒋᔭᐅᕗᖅ ᓯᕗᓂᒃᓴᒧᐊᖅᐸᓪᓕᐊᓐᖑᐊᖅᑐᓄᑦ.  ᐊᖑᑎᓐᖑᐊᖅ 
ᐊᕐᓇᓐᖑᐊᕐᓗ ᓇᓗᓇᐃᒃᑯᑕᐅᕘᒃ ᓇᓕᖅᑯᐊᕇᒃᑎᑕᐅᓂᖏᓐᓂᒃ.  ᖃᖅᓴᐅᓐᖑᐊᑦ ᕿᑎᐊᓃᑦᑐᖅ 
ᐊᖕᒪᓗᖅᑕᖅ ᐅᔭᖅᑲᒥᒃ ᑐᖑᔪᖅᑕᒥᒃ ᓴᓇᓯᒪᕗᖅ, ᕿᒻᒥᕈᕐᒥᓐᖔᖅᖢᓂ, ᐊᒻᒪᓗ ᑖᓐᓇ 
ᑐᖑᔪᖅᑕᓂᒃ ᐅᔭᕋᖃᖅᑐᑐᐊᖑᖃᑕᐅᓪᓗᓂ ᐱᖓᔪᒋᔭᐅᓪᓗᓂ ᓄᓇᕐᔪᐊᓕᒫᒥ.  ᐅᔭᕋᑦᑎᐊᕙᐃᑦ 
ᑲᓚᖃᐅᖅᑐᑦ ᓂᐊᖂᑎᓐᖑᐊᕐᒧᑦ ᐃᓕᔭᐅᓯᒪᔪᑦ ᐊᒡᒐᒧᑦ ᓴᓇᔭᐅᓂᑰᕗᑦ 
ᓴᓇᓐᖑᐊᖅᑎᐅᓚᐅᖅᑐᓄᑦ.  ᐃᓕᐅᖅᑲᖅᑕᐅᓯᒪᔪᑦ ᐊᓕᒎᔭᒃᓴᔭᐃᑦ, ᑐᖑᔪᐊᖓᔪᑦ ᐅᔭᖅᑲᑦ, 
ᐊᐅᐸᖅᑐᑦ, ᕿᕐᓂᖅᑕᑦ, ᐆᔭᐅᔭᖅ, ᑐᖑᔪᖅᑕᖅ ᐊᒻᒪᓗ ᑐᓐᓅᔭᐃᑦ ᐅᔭᖅᑲᑦ.  ᐃᖅᓱᒐᐅᑉ 
ᐃᓱᑦᑎᐊᖑᓂ ᐃᓕᓯᓯᒪᔪᖃᖅᑐᖅ 2 ¼-ᒥᒃ ᓴᓐᖏᓂᓕᒃ ᐊᓕᒎᔭᖅ ᔨᐅᕆᑰ 
ᐅᔭᕋᒃᓯᐅᕐᕕᖓᓐᓂᓐᖔᖅᑐᖅ ᓄᓇᕗᑦ ᐅᐊᓕᓂᖓᓂ.   
 
ᑕᒪᒃᑯᐊ ᐅᔭᕋᑦᑎᐊᕙᐃᑦ ᐊᒻᒪᓗ ᓴᓇᓐᖑᐊᖅᑕᐅᓯᒪᔪᑦ ᐃᖅᓱᒐᕐᒦᑦᑐᑦ ᓄᓇᕗᒥᓐᖔᖅᑐᐃᓐᓇᐃᑦ, 
ᐊᒻᒪᓗ ᓴᓇᓐᖑᐊᖅᑎᐅᓚᐅᖅᑐᑦ.  ᑖᓐᓇ ᐃᖅᓱᒐᖅ ᐊᑕᐅᓯᐊᑦᑎᐊᖅᖢᓂ ᐃᖃᓗᐃᑦ 
ᓯᓚᑖᓅᕈᔾᔭᐅᓚᐅᖅᓯᒪᔪᖅ, ᑲᖏᖅᖠᓂᕐᒧᑦ.  
 
ᐃᖅᓱᒐᕐᒥᒃ ᓴᓇᔨᐅᓚᐅᖅᑐᑦ ᐅᑯᐊᖑᕗᑦ: 
 

• ᐃᓄᒃ ᓵᓕ - ᐃᖃᓗᒃᑑᑦᑎᐊᖅ  
• ᐹᓪ ᒪᓕᑭ - ᓇᐅᔮᑦ  
• ᐃᓅᔪᓐᓃᖅᓯᒪᓕᖅᑐᖅ ᓴᐃᒪᑕᖅ ᐱᑦᓯᐅᓛᖅ - ᑭᒻᒥᕈᑦ  
• ᒫᑎᐅ ᓄᕿᓐᖓᖅ - ᐃᖃᓗᐃᑦ  
• ᒥᐊᓕᐊᓄ ᐊᐅᐱᓛᕐᔪᒃ - ᑲᖏᖅᖠᓂᖅ  
• ᔫᓯᐱ ᓱᖅᖤᒃ - ᐅᖅᓱᖅᑑᖅ  

 
ᐃᖅᓱᒐᖅ ᐊᒻᒪᓗ ᓄᓇᕗᑦ ᓇᓗᓇᐃᒃᑯᑖ ᐃᔾᔪᐊᖅᑕᐅᔭᕆᐊᖃᓐᖏᓚᑦ, ᐊᑐᖅᑕᐅᔪᓐᓇᖅᑐᑐᐊᖑᓪᓗᑎᒡᓗ ᓄᓇᕗᑦ 
ᒪᓕᒐᓕᐅᕐᕕᐊᓄᑦ, ᐃᔾᔪᐊᖅᑕᐅᔭᕆᐊᖃᓐᖏᖢᑎᒃ ᑎᑎᕋᖅᑎᐅᑉ ᑎᑎᕋᕐᕕᖓᓐᓄᑦ ᐊᖏᖅᑕᐅᓯᒪᓐᖏᓪᓗᑎᒃ.

 



ᑲᓇᑕᒥᐅᑦ ᐃᓄᖏᑕ ᕿᒻᒥᖓ  
 

 
ᓄᓇᕘᒥᐅᑕᐃᑦ ᓂᕈᐊᖅᖠᖅᓯᒪᓕᖅᑐᑦ 
ᑲᓇᑕᒥᐅᑦ ᐃᓄᐃᑦ ᕿᒻᒥᖓᓐᓂᒃ, 
ᓇᕘᓐᖑᖅᑎᑕᐅᓵᓚᐅᖅᑐᒧᑦ ᓂᕐᔪᑎᓂᑦ 
ᓇᓗᓇᐃᒃᑯᑕᕆᔭᐅᓂᐊᓕᖅᖢᓂ. ᑖᓐᓇ 
ᕿᒻᒥᖅ ᓄᓇᕐᔪᐊᓕᒫᒥ ᓂᕐᔪᑎᓂᑦ 
ᐊᓯᔾᔨᓚᐅᖅᓯᒪᓐᖏᑦᑐᑐᖃᐅᓂᖅᐹᖑᖃᑕ
ᐅᔪᖅ, ᐊᒻᒪᓗ ᐃᑦᑕᕐᓂᓴᖃᕐᕕᑦ 
ᕿᓂᖅᕕᐅᕙᒃᑐᓂᑦ ᓇᓂᔭᕕᓂᖅᑎᒍᑦ 
ᓇᓗᓇᕈᓐᓃᖅᓯᒪᒋᓪᓗᓂ ᕿᒻᒦᑦ 
ᐅᑭᐅᖅᑕᖅᑐᒦᓯᒪᓂᑰᓕᕐᓂᖏᓐᓂᒃ 
ᑕᐃᒪᓐᖓᓂᑦ ᐃᓄᒃᑕᖃᓕᓚᐅᖅᓯᒪᖕᒪᑦ, 

ᐃᒻᒪᖄ 4,000 ᐊᕐᕌᒍᑦ ᑐᖔᓂᐅᓐᖏᑦᑐᖅ. ᕿᒻᒦᑦ ᐃᓄᖕᓄᑦ ᐊᓐᓇᐅᒪᔾᔪᑎᓪᓚᕆᐊᓘᓚ-ᐅᖅᓯᒪᔪᑦ 
ᑕᒪᒃᑯᐊ ᐊᕐᕌᒍᒐᓵᓗᐃᑦ ᐊᑐᖅᑎᓪᓗᒋᑦ, ᕿᒻᒥᓄᑦ ᑭᓯᐊᓂ ᐅᖓᓯᒃᑐᒧᓐᖓᐅᔪᓐᓇᖅᐸᓚᐅᖅᓯᒪᖕᒪᑕ 
ᐊᒻᒪᓗ ᐊᖑᓇᓱᖃᑎᑦᑎᐊᕙᐅᓚᐅᖅᓯᒪᓪᓗᑎᒃ ᕿᒻᒦᑦ, ᐱᔪᒥᒃᓱᑦᑎᐊᖅᖢᑎᒃ ᐊᒻᒪᓗ 
ᐊᖑᓇᓱᒍᓐᓇᑦᑎᐊᖅᖢᑎᒃ. 
 
ᑲᓇᑕᒥᐅᑦ ᐃᓄᐃᑦ ᕿᒻᒥᖓᑦ ᐅᑭᐅᖅᑕᖅᑐᒥ ᐊᒃᓱᕈᕐᓇᖅᑑᓂᖓᓄᑦ ᐃᓕᖅᑭᓯᒪᑦᑎᐊᖅᑐᑦ, 
ᐊᕐᕌᒍᒐ|ᓴᓗᐃᑦ ᐊᑐᕐᓂᖏᓐᓂ ᐋᕿᒃᐸᓪᓕᐊᓯᒪᒐᒥᒃ ᑕᒪᑐᒧᖓ ᐅᑭᐅᖅᑕᖅᑐᒧᑦ 
ᐊᓐᓇᐅᒪᔪᓐᓇᑦᑎᐊᕐᓂᐊᕋᒥ. ᕿᒻᒦᑦ ᒥᖅᑯᖏᑦ ᑐᕐᕈᔪᑦ, ᐊᒻᒪᓗ ᕿᒻᒦᑦ ᐊᖏᓗᐊᕌᓗᓐᖏᖦᖢᑎᒃ 
(ᐃᒻᒪᖄ 30-38 ᑭᓗᒍᕌᒻ ᐊᑯᓐᓂᖓᓂ ᐅᖁᒪᐃᓐᓂᓖᑦ) ᐆᒻᒪᕆᒃᖢᑎᒡᓗ, ᐸᒥᕐᕆᓪᓗᑎᒃ, 
ᓯᐅᑎᖏᓪᓗ ᒪᑭᑕᑦᑎᐊᖅᖢᑎᒃ, ᕿᒻᒦᑦ ᑎᒥᖏᑦ ᑲᓚᖏᑦ ᐊᔾᔨᒌᒃᑐᐃᓐᓇᐅᖃᑦᑕᓐᖏᑦᑐᑦ, ᕿᒻᒦᑦ 
ᑲᓚᒋᕙᒃᑕᓕᒫᖏᓐᓂᒃ ᖃᐅᔨᒪᔮᕆᔭᐅᔪᓂᒃ ᑲᓚᖃᕈᓐᓇᖅᖢᑎᒃ ᐊᒻᒪᓗ ᐊᑯᓐᓂᖅᓱᕐᓂᖏᑦ 
ᖃᓄᐃᑦᑐᑐᐃᓐᓇᐅᔪᓐᓇᖅᖢᑎᒃ. ᕿᒻᒦᑦ ᑎᒥᒥᒍᑦ ᓇᐅᒃᑯᑐᐃᓐᓇᖅ ᐱᐅᓯᕐᓗᖕᓂᖃᓐᖏᑦᑐᑦ, ᐊᒻᒪᓗ 
ᓂᕿᑐᓲᖑᓪᓗᑎᒃ ᐅᖅᓱᖅᑐᓲᖑᓪᓗᑎᒡᓗ, ᕿᒻᒦᑦ ᐊᒃᓱᐊᓗᒃ ᐃᖅᑲᓇᐃᔭᖅᑎᑦᑎᐊᕙᐅᔪᑦ. 
 
 

ᐊᐅᐱᓚᑦᑐᓐᖑᐊᖅ  
 

ᐊᒃᓱᐊᓗᒃ ᑕᑯᒥᓇᖅᑑᓪᓗᑎᒃ, ᐊᐅᐱᓚᑦᑐᓐᖑᐊᑦ 
ᓯᕗᓪᓕᖅᐹᑦᑎᐊᖑᓪᓗᑎᒃ ᐅᐱᕐᖔᒃᑯᑦ ᐅᑭᐅᖅᑕᖅᑐᒥ ᐱᕈᖅᑳᓲᑦ. 
ᐊᐅᐱᓚᑦᑐᓐᖑᐊᑦ ᐱᕈᓲᑦ ᐅᔭᕋᓪᓚᖃᐅᖅᑐᒥ, ᐊᓯᖏᓐᓄᑦ 
ᐱᕈᖅᓯᐊᓄᑦ ᐱᕈᖅᕕᐅᓗᐊᖅᐸᓐᖏᑦᑐᓂ. ᐊᐅᐱᓚᑦᑐᓐᖑᐊᑦ 
ᒥᑭᑦᑑᑎᑯᓘᓲᑦ, ᐊᐃᕋᖏᓪᓗ ᐅᓄᖅᑑᑕᐅᓲᖑᓪᓗᑎᒃ, 
ᐊᑕᐅᓯᑯᓗᖕᒥᒡᓗ ᓄᓇᕋᕐᒥᒃ ᐱᕈᖅᑐᖃᖅᐸᒃᖢᓂ ᑕᕝᕙᓂ 
ᐊᑕᐅᓯᕐᒥ. ᖃᓂᒌᒃᑐᑎᑯᓘᓪᓗᑎᒃ ᐱᕈᕐᐸᖕᓂᖏᑦ ᐱᔾᔪᑎᒋᓪᓗᒋᑦ, 
ᐊᑕᐅᓯᕐᒦᑦᑐᑦ ᐅᓄᖅᑑᖅᑰᔨᓪᓗᑎᒃ ᑕᑯᓵᖅᖢᒋᑦ. ᐃᓄᒃᑎᑐᑦ 
ᐊᐅᐱᓚᑦᑐᓐᖑᐊᕐᒥᒃ ᑕᐃᔭᐅᓲᑦ (“ᐊᐅᒃ ᓲᕐᓗ ᑯᓯᖅᑕᖅᓯᒪᓂᖏᑦ), 
ᓄᓇᕋᖏᓪᓗ ᐊᐅᐸᔮᖅᖢᑎᒃ, ᐊᒻᒪᓗ ᑕᐃᒪᐃᑦᑑᒐᓗᐊᖅᑎᓪᓗᒍ ᐃᓛᓐᓂᓚᐅᓱᖔᓗᒃ 
ᑕᑯᔪᖃᓚᐅᓲᖅ ᐊᑕᐅᓯᑯᓗᖕᒥᒃ ᖃᑯᖅᑕᓂᒃ ᓄᓇᕋᓕᖕᓂᒃ.  
ᓇᐹᖅᑐᖃᓐᖏᑦᑐᒥ ᓄᓇᕋᐃᑦ ᐱᕈᒡᒍᔪᑦ ᑲᑎᓐᖓᒧᐊᓘᓪᓗᑎᒃ, ᐊᐅᐱᓚᑦᑐᓐᖑᐊᓪᓗ 
ᑕᑯᒃᓴᐅᓗᐊᓐᖑᐊᖃᑦᑕᖅᑐᑦ ᐱᕈᓯᒋᐊᖓᓲᖑᒪᑕ ᓱᓕ ᐊᐳᑎᑕᖃᐅᖅᑎᓪᓗᒍ. 



 
ᐊᐅᐱᓚᑦᑐᓐᖑᐊᑦ ᐅᑭᐅᖅᑕᖅᑐᒥ ᖃᐅᔨᒪᐅᑎᒋᔭᐅᖃᑦᑕᖅᑐᑦ ᓄᓇ ᓇᓗᓇᐃᒃᑯᑕᕆᔭᐅᓪᓗᓂ. 
ᐊᐅᐱᓚᑦᑐᓐᖑᐊᑦ ᐱᕈᖅᓯᒪᑦᑎᐊᓕᖅᑎᓪᓗᒋᑦ ᓇᓗᓇᕈᓐᓃᓲᖑᔪᖅ ᓄᕐᕋᐃᑦ 
ᐃᓅᕙᓪᓕᐊᓕᕐᓂᖏᓐᓂᒃ. ᐊᐅᐱᓚᑦᑐᓐᖑᐊᑦ ᓄᓇᕋᖏᑦ ᓂᕆᓪᓗᒋᑦ ᓰᕐᓇᖅᑐᑦ ᐊᒻᒪᓗ 
ᓄᓇᓕᖕᓄᑦ ᐸᐅᕐᖓᖃᓐᖏᑦᑐᖅᓯᐅᓲᓄᑦ ᓂᕆᔭᐅᓗᐊᓐᖑᐊᖅᐸᒃᖢᑎᒃ. ᐊᐅᐱᓚᑦᑐᓐᖑᐊᑦ 
ᓂᕆᓪᓗᒋᑦ ᓈᓐᖑᔪᓄᑦ ᐊᑲᐅᓯᕚᓪᓕᐅᑕᐅᓲᖑᖕᒥᔪᑦ, ᑭᓯᐊᓂᑦᑕᐅᖅ ᑕᐃᒪᐃᑦᑑᒐᓗᐊᖅᑎᓪᓗᒍ, 
ᐅᓄᓗᐊᖅᑐᓂᒃ ᓂᕆᓪᓗᓂ ᓈᓐᖑᓕᕆᐊᓪᓚᐅᑕ-ᐅᔪᓐᓇᖅᑐᑦ. ᐊᐅᐱᓚᑦᑐᓐᖑᐊᑦ ᓇᑭᖏᑦ ᐊᒻᒪᓗ 
ᐅᖃᐅᔭᖏᑦ ᑏᓕᐅᖅᑕᐅᔪᓐᓇᖅᑐᑦ. ᑕᕝᕚᑮᑦ ᐊᑐᐃᓐᓇᐅᓐᖏᓱᖓᖅᑎᓪᓗᒋᑦ, ᐱᕈᕐᕕᖏᑦ ᐊᒻᒪᓗ 
ᐊᐃᕋᖏᑦ ᑕᕝᕚᑭᓄᑦ ᓂᐅᕕᖅᑕᕕᓂᕐᓄᑦ ᐃᓚᓕᐅᔾᔭᐅᕙᓚᐅᖅᓯᒪᔪᑦ ᑕᕝᕚᑭ 
ᓄᖑᓴᕋᐃᓐᖏᓐᓂᖅᓴᐅᓂᐊᕐᒪᑦ. ᐊᐅᐱᓚᑦᑐᓐᖑᐊᑦ ᓄᓇᕘᒥ ᓄᓇᕋᕐᓂ ᑐᖁᓴᕋᐃᓐᖏᑦᑑ-
ᑎᒋᔭᐅᑎᓪᓗᒋᑦ ᐊᒻᒪᓗ ᓴᖅᑮᓐᓇᖃᑦᑕᕐᓂᖏᑦ ᐱᔾᔪᑎᒋᓪᓗᒋᑦ, ᐊᐅᐱᓚᑦᑐᓐᖑᐊᑦ ᓄᓇᕋᕐᓂᑦ 
ᓄᓇᕘᒧᑦ ᓇᓗᓇᐃᒃᑯᑕᖅᑖᕆᔭᐅᓂᖓ ᓈᒻᒪᒃᓯᓕᖅᓯᒪᑦᑎᐊᖅᑐᖅ. 
 
 

ᐊᕿᒡᒋᖅ 
 

ᐊᒥᓱᑦ ᑎᖕᒥᐊᑦ ᐅᑭᐊᒃᓴᖅᐸᓪᓕᐊᓕᑐᐊᕌᖓᑦ ᖃᓪᓗᓈᑦ 
ᓄᓇᖓᓐᓄᑦ ᐊᐅᓪᓚᖅᐸᒃᑎᓪᓗᒋᑦ, ᐊᕿᒡᒌᑦ 
ᐅᑭᐅᖅᑕᖅᑐᕐᒥᐅᑕᓪᓚᕆᐊᓘᒐᒥᒃ 
 ᓄᓇᕘᒦᖏᓐᓇᖃᑦᑕᕐᑐᑦ ᐅᑭᐅᓕᒫᖅ. ᐃᓄᐃᑦ 
ᐅᖃᐅᓯᖏᑎᒍᑦ ᑕᒪᒃᑯᐊ ᑎᖕᒥᐊᑦ ᐊᕿᒡᒋᕐᒥᒃ ᑕᐃᔭᐅᓲᑦ, 
ᐊᒻᒪᓗ ᐊᕿᒡᒌᑦ ᐅᑭᐅᖅᑕᖅᑐᓕᒫᒥ ᓄᓇᕐᔪᐊᑉ 
 ᑲᔾᔨᖓᓐᓃᖃᑕᐅᔪᓂ ᑕᑯᔭᐅᓲᖑᓪᓗᑎᒃ, 
ᐅᓂᒃᑳᖅᑐᐊᓂᓗ ᑕᐃᔭᐅᖃᓯᐅᔾᔭᐅᓯᒪᕙᒃᖢᑎᒃ, 
ᑎᑎᕋᐅᔭᖅᑕᐅᕙᒃᖢᑎᒃ ᐊᒻᒪᓗ ᓄᓇᖃᖅᑳᖅᓯᒪᔪᓄᑦ 

ᓂᕿᒋᔭᐅᓪᓗᑎᒃ. ᐊᓯᖏᓐᓂᒃ ᑎᖕᒥᐊᓂᑦ ᐊᕿᒡᒌᑦ ᐊᔾᔨᐅᓐᖏᓛᖑᔪᑦ, ᐱᖓᓱᓂᒃ ᐊᔾᔨᒌᖏᑦᑐᓂᒃ 
ᓱᓗᖃᐅᕐᒪᑕ, ᐊᓯᖏᑦ ᑎᖕᒥᐊᑦ ᒪᕐᕈᐃᓐᓈᖕᓂᒃ ᐊᔾᔨᒌᓐᖏᑦᑐᓂᒃ ᓱᓗᖃᐅᖅᑎᓪᓗᒋᑦ, ᐅᑭᐅᒃᑯᓪᓗ 
ᐊᒃᓱᕈᕐᓇᕐᓂᖅᐹᖑᓲᖑᓪᓗᓂ ᐊᑭᒡᒋᕐᓄᑦ, ᐊᐱᓯᒪᑎᓪᓗᒍ ᐊᒻᒪᓗ ᐊᓄᕌᑲᑕᖃᑦᑕᓕᖅᑎᓪᓗᒍ 
ᐊᔪᕐᓇᕐᓂᖅᐹᖑᓲᖑᖕᒪᑦ  ᓂᕿᒃᓴᖅᓯᐅᕋᓱᒃᑎᓪᓗᒋᑦ ᐅᖂᑕᒃᓴᖅᓯᐅᕋᓱᒃᑎᓪᓗᒋᓪᓗ. 
 
ᐅᑭᐅᒃᑯᑦ ᐊᕿᒡᒌᑦ ᖃᑯᖅᑕᐅᓕᓲᖑᔪᑦ ᑕᑯᔭᐅᓴᕋᐃᓐᓂᐊᓐᖏᓐᓇᒥᒃ, ᐊᒻᒪᓗ ᐊᕿᒡᒌᑦ ᑯᑭᖕᒥᓄᑦ 
ᐊᒡᒐᒃᖢᑎᒃ ᐱᕈᖅᑐᕕᓂᖅᓯᐅᓲᑦ ᐊᐳᒻᒧᑦ ᓴᐅᔭᐅᓯᒪᔪᓂᒃ, ᐊᐅᐱᓚᑦᑐᓐᖑᐊᖅᓯᐅᖅᖢᑎᒃ ᐊᒻᒪᓗ 
ᐊᓯᖏᓐᓂᒃ ᓂᕆᔭᒃᓴᒥᖕᓂᒃ ᕿᓂᖅᖢᑎᒃ. ᐊᕿᒡᒌᑦ ᑕᐅᑦᑐᖏᑦ ᐅᑭᐅᖅᑕᖅᑑᑉ ᐋᖅᑭᐅᒪᓂᖓᓄᑦ 
ᐃᓕᖅᑭᓯᒪᑦᑎᐊᖅᑐᑦ, ᑕᐃᒫᑐᐃᓐᓇᖅ ᐃᓄᐃᑦ ᐃᓕᖅᑭᓯᒪᑦᑎᖅᑎᒋᖕᒪᑕ ᐅᑭᐅᖅᑕᖅᑑᑉ 
ᐋᖅᑭᐅᒪᓂᖓᓄᑦ. ᐊᕿᒡᒌᑦ ᓯᒡᒍᖓᑕ ᑎᕆᖅᑯᖓᓂ ᐱᒋᐊᖅᑐᒥᒃ ᕿᕐᓂᖅᑕᒥᒃ ᑕᖅᓴᓖᑦ ᐊᒻᒪᓗ 
ᑕᖅᓴᖃᕆᓪᓗᑎᒃ ᐃᔨᖏᑦᑕ ᓇᓛᒎᖓᔪᒥᒃ ᓴᓂᒧᑦ ᕿᓂᕐᒥᔪᒥᒃ, ᑕᐃᒫᑐᐃᓐᓇᖅ ᓲᕐᓗ ᐃᓄᐃᑦ 
ᐃᒡᒐᒋᕙᓚᐅᖅᑕᖏᑦᑎᑐᑦ ᑕᐅᑦᑐᓕᖕᒥᒃ, ᐃᓄᐃᑦ ᐃᒡᒐᖕᓂᒃ ᐊᑐᖅᐸᓚᐅᖅᓯᒪᖕᒪᑕ 
ᐃᓪᓗᓕᕐᓂᐊᓐᖏᓐᓇᒥᒃ ᐅᐱᕐᖔᒃᑯᑦ. ᐊᕿᒡᒌᑦ ᐃᓯᒐᔮᖏᑦ ᒥᖅᑯᖃᕐᒥᔪᑦ ᐳᑐᒍᖏᓐᓄᑦ ᑎᑭᑦᑐᓂᒃ, 
ᐃᓯᒐᔮᖏᑦ ᐅᖅᑰᓂᐊᕐᒪᑕ ᐊᒻᒪᓗ ᒪᐅᔭᓯᐅᕐᓂᐊᓐᖏᒻᒪᑕ. ᐊᒻᒪᓗ ᐅᑭᐅᓪᓚᕆᒃᑯᑦ ᐊᕿᒡᒌᑦ ᐊᐳᒻᒥᒃ 
ᐅᖅᑯᐊᖃᓲᑦ, ᑕᐅᓄᖓ ᐃᑎᖅᓴᓕᐅᖅᓯᒪᓪᓗᑎᒃ ᐅᖅᑯᐊᖃᕐᓂᐊᕋᒥᒃ ᐊᒻᒪᓗ 
ᐃᔨᖅᓯᒪᔪᓐᓇᕐᓂᐊᕋᒥᒃ ᐊᕿᒡᒋᕐᓂᐊᖅᐸᒃᑐᓂᑦ, ᓲᕐᓗ ᑎᕆᒐᓂᐊᕐᓂᑦ ᐊᒻᒪᓗ ᐊᓯᖏᓐᓂᑦ. ᑕᐃᒫᒃ 
ᐊᕿᒡᒌᑦ ᐅᑭᐅᖅᑕᖅᑐᒥᐅᓄᑦ ᐃᓕᖅᑭᒃᓯᒪᓂᖏᑦ ᐱᔾᔪᑕᐅᓪᓗᑎᒃ ᐅᑭᐅᖅᑕᖅᑐᒧᑦ 
ᓇᓗᓇᐃᒃᑯᑕᖅᑖᕆᔭᐅᓯᒪᔪᑦ - ᐊᒻᒪᓗ ᓄᓇᕘᒥᐅᓄᑦ ᑎᖕᒥᐊᓂᑦ ᓇᓗᓇᐃᒃᑯᑕᖅᑖᕆᔭᐅᓯᒪᓪᓗᑎᒃ. 

